
Уг номыг “Болор дуран” шалгуураар шүүсэн болно. 

ОЛОН ХӨГШИД ХҮҮХДИЙН ХЭЛЭЛЦДЭГ ҮГСИЙН ТОВЧ ХЭМЭЭХ СУРГААЛ ОРШИВ

	 

	Аяа, лам гурван эрдэнэ

	Аугаа хүчит баатар Ядам

	Арилсан нүдэн төгссөн сахиусан

	Асран нигүүлсэхүйгээр оюун билгийг нэмүүлэн соёрх:

	Алгаа хамтатган

	Амаар дуудаж, зүрхнээс залбирна

	Өвгөн болсон хүмүүс

	Өөдлөх төлөвт залуус хөвүүдэд

	Захисан үгсийн товч

	Бичгийн эрдэм сурахыг эрхлэгч

	Хүүхэд минь!

	Тэр үгсээ цөөтгөн, сэтгэлээ хураагаад 

	Нүүрээ нааш хандаж сонсогтун!

	 

	Гурван ачтанаа өргөж, жаргалаа нэмүүл

	Гутамшиг гэмүүдээс зайлж, зөв яв.

	Гоомойгүй бодийг үүсгэж, буяныг арвитга.

	Сайн хүнийг ханилсан нөхрөөр нь шинж

	Сайн морийг унасан хойноо шинж.

	Хол газарт морио шил

	Ховор цагт хүнсээ бэхэл.

	Өдөр явсан явдлыг шөнө шүүмжил.

	Маргаашийн хэргийг өнөө бод.

	Зарснаа мэдэж, хэрэглэхээ жиш

	Хурааснаа үзэж, хүрэлцэхээ зөвлө.

	Олон хүнтэй зохилд, нэгийг итгэ,

	Эдийн сайныг өөрөө хэрэглэ,

	Сайн идээгээр нөхдийг урамшуул.

	Санасан бүгдээ дэмий битгий ярь.

	Сайтар оносон санаагаа нөхөрт битгий булаагд

	Олон хүний зөвлөснийг ганцаар битгий эвд

	Урьдаар санаагаа илтгэж зөвш.

	Олны дотор үгээ шинж

	Ганцаар явахдаа сэтгэлээ шинж.

	Өнгөрсөн сайныг үлгэрлэн дуурай

	Ирээдүйн хариуг угтуулж бод

	Одоогийн зөв бурууг учраар нийлүүлэн зохио.

	Уужим сууж бод

	Эрсхэн шийтгэж өгүүл

	Олныг сонс, хэрэгтэйг өгүүл.

	Арга башрыг аминдаа хэрэглэ

	Аяс үгийн чимгийг хэргийн учраар найруул.

	Чанга зоригийг өөрийн хэрэгт гарга.

	Хоёр бүрд тус үл болох хэргийг

	Хуучинд нь тогтоо.

	Холын үйлийг сонсохлоор шинж.

	Ойрын хэргийг үгээр лавла.

	Буянтай үйлийг хөгжүүл

	Бусдын гэмийг ятгуул.

	Үзсэнээ үнэмш

	Мэдсэнээ далд хураа.

	Сурснаа нөхөрт тусал.

	Өргөгдөх эрх дээдсээс болно.

	Тэтгэгдэх зүтгэл өөрөөс гарна

	Хураахын бахад бүү шуна

	Арвилахын зохист мэргэш.

	Бэрхэд битгий цухалд.

	Хялбарт битгий ташуур.

	Өөрийн эрдмээр битгий омогш.

	Нөхдийн эвийг эрхэмлэ

	Эд малаа арвитгаж буян болно

	Эе өглөгөө нэгтгэж өнөр болно.

	Эрдэм билгээ илтгэж тусыг бүтээнэ

	Их багадаа сайшаагдаж эрхийг олно.

	Зөвтэй үйлэнд дайсан боловч зохилд

	Буруу үйлэнд үр боловч цээрлэ

	Үнэн худлын ялгамжийг, угийг барьж мэд

	Үнэ худалдааны хэрийг цагийн мэдлээр мэд

	Холынход дэмий битгий хожигд

	Ойрынход даан битгий урьт.

	Үнэн хүчнээр зүтгэсэн хүнийг

	Өчүүхэн хэрэгт шантруулж битгий гомдуул.

	Үзтэл муу хийсэн хүнийг

	Үлэмж тэтгэн битгий нөхөрлө.

	Харь газарт битгий нэрэлх

	Халуун зуур үлэмж битгий эрэлх.

	Хорлох сэтгэлийг хол болго

	Хоёрдох сэтгэлийг цэцнээр чимэглэ.

	Заалгавч үл сурагч талаар

	Суравч эс боловсорвол яриа нь бага

	Асуувч үл ухагч талаар

	Ухавч эс гүйцэтгэвэл хэрэг үгүй

	Сонсовч үл тогтоогч талаар

	Тогтоовч гэм эрдмийг эс танивал хэрэг үгүй

	Үзэвч үл мэдэгч талаар

	Мэдэвч эс чадвал тус үгүй.

	Явавч үл бүтээгч талаар.

	Бүтээвч бие морио сүйтгэвэл өөд үгүй

	Мэргэшивч үл туслагч талаар

	Туславч эс ачилбал урам үгүй

	Хэрэлдэвч үл дийлэгч талаар

	Дийлэвч гэдрэг өш хураавал алдар үгүй

	Хураавч үл хэрэглэгч талаар

	Эдлэвч бүрэлгэвэл үнэ үгүй

	Эрэвч үл ологч талаар

	Оловч хонжигдвол гарз

	Учравч үл ханилагч талаар

	Ханилавч нөхөрт тус эс болбол дэмий

	Сонсовч сургагч гайгүй

	Хэрэлдэвч хэлэлцэгч гайгүй

	Ганцаар одовч буцаж уулзагч гайгүй

	Сүйтгэвч ологч гайгүй

	Сонживч заалгагч гайгүй.

	Зэмлэх үгийн ил нь бахтай

	Магтах үгийн далд нь урамтай.

	Шударга хүний зан нь бүдүүн, үг нь эрс

	Сониуч хүний ааль нь уран, үг нь зусар

	Шунамгай хүний нүд нь хомхой, үг нь дэнэмгий.

	Янаг хүний нүднээс нь тань

	Итгэмжтэй хүнийг үгээс нь тань

	Хурдан морийг удмаас нь тань

	Сайн хүүхнийг эхээс нь тань.

	Өөрийн тусыг урьд өг

	Нөхрийн тусыг сүүлд ав.

	Анхандаа болгоомжлон бод

	Дунд нь шинжилж оно

	Эцэст нь зохилдуулан тавь.

	Хадгалж чадахгүй хөтчөөс

	Хавь дахь хамаагүй, харгалзаж чадах нөхдийг хэрэглэ. 

	Хариулж чадахгүй адуучаас 

	Харин сайн хоточ нохойгоо асар. 

	Хэрсүү үгүй хөрвөөс 

	Гэнэн үгүй хүүхэд чадамгай 

	Нөхрийн эрхийг хичээ 

	Өөрийн эрхийг хүлээ. 

	Баяссан бүгд тусыг эрнэ. 

	Гомдсон бүгд хорыг эрнэ 

	Урьтвал цүлсдэх

	Хожидвол ганцаардах

	Учрыг ялган онож

	Цаг үест таацуулж хэрэглэ.

	Эрт бос. Орой унт.

	Бэлэгтэйг өмсөж эдэл.

	Зохимжтойг идэж, уу.

	Аж төрөхийн хэргийг

	Аргазүйгээр гүйцэтгэ

	Алба ахуйн хэргийг

	Алгуур үгүйгээр бүтээ

	Өвөл өнтэй нутгийг эрхэл

	Зун үндэстэй газрыг харгалз

	Хавар товор газрыг түш

	Намар тэгшхэн бэлчээрт нутагла.

	Даргиатай газар адуунд харш

	Даваатай газар хонинд харш

	Хөвчийн өндөр тэмээнд зохисгүй

	Хэт нарийн өвс үхэрт муу.

	Хайртай морио хуртай битгий оруул

	Халамжтай хүнийг хашраан битгий гомдуул

	Уургач морио удаан битгий уна.

	Учирсан нөхөрт сэтгэл уйдахын үгс бүү хэл.

	Өөдлөх сүргийг гамна

	Үгээр явах албатыг хайрла. 

	Өсөх малыг өнгөнөөс нь тань 

	Өөд явах хүнийг сэтгэлээс нь тань 

	Гүн бодогчийг явдалд нь тань 

	Гүйх морийг сунгалтад нь тань. 

	Өндөр даваанд уналгаа бэхэл 

	Өргөн голд биеэ бэхэл 

	Өмөглөх үйлст эрдэм билгээ хичээ 

	Хоёр хүний хооронд битгий хутга 

	Хоёрлох сэтгэлийг гадагш битгий мэдэгд 

	Өөрийн чадахыг бие сэтгэлээр турш 

	Нөхрөө даран өөрийг илтгэгч хүний 

	Хойно битгий ор.

	Олон адуутай хүнд уургач морь хэрэгтэй 

	Олон хүнтэй ноёнд учрыг ялгах албат тустай

	Хагацашгүй нөхрийг марташгүй үгээр бүү хорсго

	Сэрэмжгүй чалчаад гаргашгүй үг бүү сонсго

	Итгэшгүй хүнтэй хамт бүү зөвлө 

	Итгэсэн нөхрийг бүү хуур 

	Эелэх дуртныг угтаж урамшуул 

	Эсэргүүцэх зоригтныг цэцнээр тэнсэж гэсгээ.

	Энгийн ерөнхийг эд идээгээр дасгаж нөхөрлө 

	Дээдэс мэргэдээс ном, төрийн үйлийг

	Лавлан заалгахад бүү эмээ

	Зэргийн нөхдөөс эрийн эрдэмд хэрэглэгдэх зүйлийг

	Асуухад бүү ич

	Доордсоос аж ахуйд тустайг

	Асуухад бүү гол

	Биеэ засвал сайн морийг уна.

	Сайхан зохистой идээг ид.

	Хуучин тааламжтай хувцсыг өмс.

	Сэтгэлээ засвал өндөр уулан дээр гар

	Үг нийлэлцэх үеийн нөхөдтэй хүүрнэ.

	Өчүүхэн нялхстай наад

	Удаан өтлөх насны

	Зургаан чагтага энэ хэмээнэ.

	Урагшгүй түшмэдээс

	Учир өгүүлэгч өвгөд шударга.

	Үг авахгүй дүү нараас

	Урьдын таньсан нөхөд шударга.

	Өмч харамлагч ургаас

	Өрөө нэхэхгүй дам хүн шударга.

	Итгэвч сэрэмжлэгч

	Мэдэвч нуугч

	Шахавч зайлагч

	Чадавч үл туслагч

	Асуувч үл хэлэгч

	Ававч үл ханагч

	Аргадавч үл баясагч

	Тэтгэвч хор хураагч

	Хураавч үл өөдлөгч

	Хайрлавч үл халгаагч эдэнд

	Бузгай эрдэм хэдий чинээ байвч

	Усгүй газрын ногоо мэт хүртэмж үгүй тул

	Урьдаас зайл.

	Үүсгэх үйлийг омтгой битгий эхэл 

	Онох албыг урьдаас шийдвэрлэ. 

	Итгэснийг дагаж бүү гэмш. 

	Хойдыг хичээ

	Гоомойгүй нөхрийг бүү хашруул

	Горьгүй муусыг бүү дасга

	Үл олдох эдэд бүү шуна

	Ховор эдийг арвил.

	Хайртад бүү эрхэш.

	Харштанд бүү нөхөц

	Хилэнцтэнийг бүү дуурай

	Хиргүй ичгүүртэнтэй бүү нөхөц.

	Хэзээд хулуугчидтай хамт бүү нутагла.

	Худалчийг бүү итгэ.

	Ховчтой бүү хэлэлц.

	Чалчаатай бүү учир.

	Хар дотортонд муу үг бүү өгүүл

	Хортныг бага гэж бүү сана.

	Ховдогт эд бүү мэдүүл

	Хэл үл нийцэгчдийг бүү оролд.

	Хэрэггүйд бие, морио гамна.

	Хэлэлцэхэд хэнтгээ тасал.

	Хэцүү бэрхэд бодлогоо гүйцэтгэ.

	Хөгшдийг бүү шоол.

	Нялхсыг бүү шогло.

	Эдийн баялагт бүү баярх.

	Эрдмийн баялгийг бүү цэнэ.

	Бэлгийн хурыг зүгээс нь шинж.

	Цэцгийн хурыг салхинаас нь шинж.

	Татах гээд түлхэгдэх

	Чичлэх гээд гардах

	Хонжих гээд алдах

	Хэрсүүдэх гээд гэнэдэх

	Энэ хэдэн үгсийг ерд хичээ.

	Боловсров хэмээвч өмнөө харуул тавь

	Зохилдох хэрэгт эдээ бүү хайрла.

	Зөв үйлэнд зүтгэхээ шамд

	Буруутай явдлыг мэдсээр буцаа

	Аян авын явдалд нөхдийн жишээг үз.

	Удаан түргэний хэргийг цагийн учраар хэмж

	Элбэг цагт эд идээгээ арвитга

	Өнтэй жилд адуу малаа өсгө.

	Хэрэглэхэд үл олдогч эд

	Зүдрэхэд үл үзэгч нөхөр

	Зовох цагт дутаагаад

	Жаргалтай цагт инээсэн

	Энэ дөрөвт гэнэдэхгүйг хичээ.

	Бусдын бүтээх үйл бүгдэд тусалж

	Өөрт хүчин өг,

	Элэглэвэл бүү гомд

	Магтвал бүү омогш

	Товчилбол:

	Морийг хонинд бүү эндүүр

	Мөнгийг бишинд бүү эндүүр

	Хонийг моринд хүргэвэл орш тэр

	Бишийг мөн болговол цэцэн тэр

	Үр дайсан хоёрыг тэтгэн чадвал мэргэн тэр

	Чоно хонь хоёрыг нэг онгоцонд

	Услан чадвал арга тэр

	Сүү ус хоёрыг ялган чадвал билэг тэр.

	Гадаад судрын ёсоор харшгүй 

	Дотоод бодийн ёсоор өшөөгүй 

	Нууц тарнийн ёсоор аймшиггүй 

	Нэвтэрхий танин онож 

	Номын төрөөр 

	Их улсыг

	Засаж чадвал тэр 

	Хаанд хөвүүн мөн 

	Албатад эцэг мөн 

	Нөхдөд ах мөний тул 

	Бүгдийн товч 

	Эрхэм сайн хэмээн алдаршжээ. 

	Өлзий хутгийн цогоор 

	Цэнгэн жаргах болтугай

Программтай танилцах бол сурталчилгаа дээр товшиж холбоос руу орно уу.

	[image: Image]

	 


cover.jpeg
[{OBNIH|ROTWMH|HOEH)XYTarT;
AynayiTbik|PaBiaa

ONOH XVVXRNH
XN RVENIAHATOBY
X333 X(CYRTARNIOPLINE





images/image2.png
6 "BOJIOP AYPAH"
36B BMUMr WANrAX
BOJOP AAYPAH 20 NPOrPAM

Pt
v 60 cas yauliH caHmai.

W Andaamail yacutiz unpyynx, 3ee

yacutiz caHan 605120HO.

Xanayiin maiin6ap monsmoii. %
§

XyeullH yauiiH caH yyceax

Bonomxmol.






images/image.png





